
ᓇᑉᐸᑎᕆᐅᑎᓄᑦ ᑮᓇᐅᔦᕈᑏᑦ, ᓄᑖᑦ ᐃᓄᐃᑦ ᓴᑑᒪᐅᑎᖏᓐᓂᒃ ᐱᒋᐊᕈᑏᑦ ᐊᒻᒪᓗ ᓄᑖᑦ ᑲᑎᒪᔩᑦ 

ᑎᓕᔨᒍᑎᖏᑦ ᓄᐃᑕᐅᕗᑦ ᕿᑎᕐᖃᓵᕐᓯᐅᑎᒥ ᑲᑎᒪᓂᕐᒥ ᓄᓇᓕᓕᒫᓄᑦ ᑲᑎᒪᔨᓄᑦ   

 

ᑰᑦᔪᐊᖅ, ᑯᐯᒃ, ᔫᓃ 12, 2025 — ᓄᓇᓕᓕᒫᓄᑦ ᑲᑎᒪᔨᖏᑦ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ (KRG) ᑲᑎᒪᓚᐅᔪᔪᑦ  

ᒣ 26-29 ᐅᓪᓗᖏᓐᓂ ᑲᖏᕐᓱᔪᐊᒥ. ᑲᑎᒪᔩᑦ ᐋᕐᕿᑕᖏᑦᑕ ᑐᑭᑖᖏᑕᓗ ᐱᒻᒪᕆᐅᓂᖏᑦ ᐃᓚᖃᓚᐅᔪᔪᑦ ᒪᑯᓂᖓ: 

ᐊᑐᕐᖂᑕᕐᑐᑦ ᑎᓕᔨᒍᑏᑦ ᐊᒻᒪᓗ ᐊᖏᖃᑎᒌᒍᑎᓕᐅᕐᓃᑦ 

▪ ᑲᑎᒪᔩᑦ ᓱᕐᖁᐃᑐᓕᐅᓚᐅᕐᑐᑦ ᓂᕈᐊᕐᑕᐅᓯᒪᓂᖏᓐᓂᒃ ᐅᑯᐊ ᐃᓚᐅᔪᐃᑦ ᐱᒍᑦᔨᖃᑕᐅᓂᐊᕐᑎᓗᒋᑦ ᓄᓇᕕᒻᒥ ᑲᑎᒪᔨᐅᕕᓐᓂ: 

o ᐋᑕᒥ ᖃᓕᖑ ᐃᓕᑎᓪᓗᒍ ᑲᑎᒪᔨᓄᑦ ᓄᓇᕕᒻᒥ ᑭᑭᐊᑦᓴᑕᓕᓐᓂᒃ ᕿᓂᕐᓂᒧᑦ ᑮᓇᐅᔭᖃᐅᑎᒧᑦ 

o ᓵᓕ ᓇᒃᑌ, ᔮᓇᑕᓐ ᐃᐳ ᐊᒻᒪᓗ ᑯᓘᑦ ᑳᑦᐳᐊ ᐃᓕᑎᓪᓗᒋᑦ ᑲᑎᒪᔨᓄᑦ ᓄᓇᕕᒻᒥ ᐃᓪᓗᓕᕆᔩᑦ 

ᐊᓪᓚᕕᒻᒪᕆᖓᓄᑦ 

o ᕿᐊᓪᓚᒃ ᓇᑉᐹᓗᒃ ᐃᓕᑎᓪᓗᒍ ᑲᒥᓯᓀᑦ ᑲᑎᒪᔨᖏᓐᓄᑦ ᐊᒻᒪᓗ ᐳᕐᑐᓂᕐᓴᓄᑦ ᑲᑎᒪᔨᓄᑦ ᑲᑎᕕᒃ 

ᐃᓕᓴᕐᓂᓕᕆᓂᕐᒥ. 

▪ ᔫᐱ ᑕᕐᕿᐊᐱᒃ ᓱᕐᖁᐃᑎᓪᓗᒍ ᓄᑖᖑᓗᓂ ᑐᑭᒧᐊᑦᑎᓯᔨᐅᓯᑦᓱᓂ KRG-ᑯᑦ ᓄᑕᐅᓯᓕᑎᕐᑕᑐᓂᒃ ᐱᑦᓴᓕᕆᓂᕐᒥᒃ 

ᐱᓇᓱᕝᕕᖓᓂ. 

▪ ᐃᓘᓐᓈᒍᑦ ᑐᑭᒧᐊᑦᑎᓯᔨᐅᑉ ᐊᓪᓚᕕᖓ (DGO) ᑐᖕᖓᓱᑦᑎᓯᓚᐅᕐᑐᖅ ᐹᓪ ᐹᓴᓐᔅ ᐅᑎᕐᓂᖓᓂᒃ ᐃᓘᓐᓈᒍᑦ ᑐᑭᒧᐊᑎᑦᓯᔨᒧᑦ 

ᐃᑲᔪᕐᑎᐅᓂᕐᒧᑦ. DGO-ᒥ ᐃᓚᐅᓯᒻᒥᔪᑦ ᐃᓘᓐᓈᒍᑦ ᑐᑭᒧᐊᑦᑎᓯᔨᒧᑦ ᐃᑲᔪᕐᑎᐅᓱᑎᒃ ᐅᑯᐊ ᒫᑭ ᐳᑐᓕᒃ ᐊᒻᒪᓗ ᑌᕕᑦ 

ᕕᐅᓪᓴᓐ. ᑖᒃᑯᐊ ᓄᑖᑦ ᐃᓘᓐᓈᒍᑦ ᑐᑭᒧᐊᑦᑎᓯᔨᐅᑉ ᐃᑲᔪᑎᖏᑦ ᐃᓚᒋᓕᐅᑎᔪᑦ ᕌᓐ ᐴᓪᔅᒧᑦ, ᐃᓘᓐᓈᒍᑦ ᑐᑭᒧᐊᑦᑎᓯᔨᒧᑦ, 

ᑖᓐᓇ ᐃᓂᒥᓄᑦ ᐃᓕᔭᐅᓚᐅᔪᒻᒪᑦ ᕕᕈᐊᕆᒥ.  

ᒪᑭᑕᐅᑎᓂᒃ ᐱᕙᓪᓕᐊᓂᖅ ᐊᒻᒪᓗ ᓄᖑᑎᕆᓂᖅ ᖃᕆᑕᐅᔭᑎᒍᑦ ᑲᓱᖃᑕᐅᖕᖏᓂᕐᒥᒃ 

▪ KRG-ᑯᑦ ᐱᖓᑦ ᑕᒫᓂ ᐱᑐᑦᓯᒪᐅᑎᕕᒃ ᐱᔭᕇᕐᓯᒪᓕᕐᑐᖅ ᐅᖓᕙᐅᑉ ᓄᓇᓕᖏᓐᓂᒃ ᐃᓘᓐᓇᖏᓐᓂᒃ ᓅᑎᕆᓂᕐᒥᒃ 

ᓱᑲᑦᑐᔭᓄᑦ Starlink-ᒧᑦ ᐱᑐᒍᑎᓄᑦ. ᑕᒫᓂᒃᑯᑦ ᓄᑖᖕᖑᐃᓯᒪᒻᒥᔪᑦ ᐱᑐᑦᓯᒪᐅᑎᕕᒻᒥ ᐱᒍᑦᔨᒍᑏᑦ ᐋᕐᕿᓱᕐᓯᒪᓂᖏᓐᓂᒃ 

ᓄᐃᑦᓯᒍᑎᒋᑦᓱᒋᑦ ᐃᓪᓗᒥᓂ ᐊᒻᒪᓗ ᑎᒥᐅᔪᓂ ᓂᐅᕕᕐᑎᓄᑦ ᐱᓕᐅᒥᔪᒥᒃ ᑐᓴᕈᑎᒃᑰᕈᓐᓇᓂᕐᒥᒃ ᐊᒻᒪᓗ ᓄᑖᓂᒃ 

ᐃᕙᓘᔭᓂᒃ-ᑕᑯᒍᑎᓕᓐᓄᑦ ᐱᑐᒍᑎᓂᒃ. 

▪ KRG-ᑯᓂ ᓴᓇᔨᒃᑯᑦ ᐃᓕᑕᕆᔭᐅᓂᖃᑦᓯᐊᓕᕐᑐᑦ ᐱᓇᓱᒐᕐᓄᑦ ᑐᕌᕐᑎᓯᓂᕐᒧᑦ ᐱᒍᑦᔨᔨᐅᓂᕐᒥᒍᑦ ᑲᒪᑦᓱᓂ ᐱᓇᓱᒐᓕᒫᓂᒃ 

ᐊᒻᒪᓗ ᐃᓂᓕᒫᓂᒃ ᖃᓗᔭᐅᒪᔪᓂᒃ CCQ-ᑯᓄᑦ (ᓴᓇᓂᕐᒧᑦ ᑲᑎᒪᔨᓄᑦ ᑯᐯᒻᒥ). 

▪ ᑲᑎᒪᔩᑦ ᑮᓇᐅᔭᓂᒃ ᖄᖏᐅᑎᔪᓂᒃ $1.8 ᒥᓕᐊᓂᒃ ᓇᓗᓀᕐᓯᓯᒪᔪᑦ ᑐᕌᕐᑎᓗᒋᑦ ᓄᑖᓂᒃ ᐱᒃᑲᑐᖕᖏᒍᑎᓂᒃ 

ᐱᕙᓪᓕᐊᒍᑎᓄᑦ ᐊᒻᒪᓗ ᐱᓇᓱᕝᕕᒥ-ᐱᓇᓱᓪᓗᓂ-ᐱᒋᐅᕐᓴᐅᑎᓄᑦ ᐃᓕᖓᔪᓄᑦ ᓄᓇᕕᒻᒥ ᐃᓄᓐᓄᑦ. ᑖᒃᑯᐊ 

ᐱᓇᓱᑦᑕᐅᔪᑦ ᓱᑌᔭᕐᑐᕋᑕᕐᒥᒃ ᐃᑲᔪᕈᑕᐅᔪᑦ ᒪᑭᕝᕕᒧᑦ, ᑲᓀᑎᐊᓐ ᕈᐁᔭᓪᑎᔅᑯᓐᓄᑦ ᐊᒻᒪᓗ ᑲᑎᕕᒃ ᐃᓕᓴᕐᓂᓕᕆᓂᕐᒧᑦ 

ᐱᓇᓱᑦᑕᐅᔪᓂᒃ ᓴᖑᐊᑦᓯᔨᐅᑎᓪᓗᒋᑦ. 

▪ ᐊᖏᕐᑕᐅᓚᐅᕐᓗᑎᒃ ᑯᐯᒃᑯᑦ ᑐᕐᖃᑕᕐᕕᖓᓄᑦ ᐃᖏᕐᕋᒍᑎᓕᕆᓂᕐᒧᑦ ᐊᒻᒪᓗ ᐊᑯᕆᓂᐊᕐᑐᓂᒃ ᐃᖏᕐᕋᒍᑎᖃᕐᓂᒧᑦ 

(MTMD), ᖃᖓᑦᑕᔫᑦ ᓂᒪᔭᕝᕕᖏᑦᑕ ᐃᓂᖏᑦ, ᒥᕝᕖᑦ ᓭᒍᖏᑦ ᐊᓯᖏᓪᓗ ᐱᕙᓪᓕᕆᐊᕈᑏᑦ ᐊᐅᐸᓗᒻᒥ, ᑲᖏᕐᓱᒥ, 

ᑰᑦᔪᐊᒥ, ᐳᕕᕐᓂᑐᒥ, ᖁᐊᕐᑕᒥ ᐊᒻᒪᓗ ᓴᓪᓗᓂ ᒥᕝᕕᓂ ᐅᐱᕐᖔᖅ ᑲᔪᓯᑎᑕᐅᓚᖓᔪᑦ.  

▪ KRG-ᑯᑦ ᐋᕐᕿᓲᑎᖃᑎᖃᓕᕐᑐᑦ MTMD-ᑯᓂᒃ ᓄᑕᐅᓯᓕᕆᒍᒪᒧᑦ ᐊᕐᕌᒍᓄᑦ-ᐊᒥᓱᐃᓄᑦ ᐊᖏᖃᑎᒌᒍᑎᒥᒃ 

ᒪᑭᑕᑦᓯᐅᑎᑦᓴᕆᓗᒍ ᐃᓄᓕᒫᓂᒃ ᐅᓯᔨᓄᑦ ᐱᒍᑦᔨᒍᑎᓂᒃ ᓄᓇᕕᐅᑉ ᑲᕙᒫᐱᖏᓐᓂ. 

▪ ᑲᑎᒪᔩᑦ ᐊᖏᓚᐅᔪᔪᑦ $2.5 ᒥᓕᐊᓂᒃ ᑮᓇᐅᔭᖃᕈᑎᓂᒃ ᐱᔭᕇᕈᑎᑦᓴᐅᑎᓪᓗᒋᑦ ᐱᕕᖃᕐᓂᖓᓂᒃ ᖃᐅᔨᓴᐅᑎᓂᒃ 

ᐃᓕᖓᔪᓂᒃ ᐱᕙᓪᓕᐊᓂᕐᒧᑦ ᑕᕆᐅᒥ ᓇᑉᐸᑕᐅᒪᔪᓂᒃ ᓇᓂᓕᒫᖅ ᓄᓇᕕᒻᒥ. 

▪ ᓇᓂᓕᒫᖅ ᑐᓴᐅᒪᔭᐅᔪᖅ ᓄᓇᕕᒻᒥᒃ ᖃᐅᔨᓴᕐᑎ ᑖᒃᑕ ᔨᕌᑦ ᑐᙯᒻ ᓚᕚᓪ ᓯᓚᑦᑐᓴᕐᕕᖓᓂᒃ ᐱᓯᒪᔪᖅ ᓄᐃᑦᓯᓚᐅᔪᔪᖅ 

2025-ᒥ ᓄᐃᒍᑎᓂᒃ ᑌᒃᑯᓄᖓ ᓄᓇᕕᒃ ᑭᓯᑦᓯᑎᓄᑦ ᑕᑯᑦᓱᒍ, ᐃᑉᐱᐊᔪᒻᒥᒐᓪᓗᐊᖑᑎᓪᓗᒋᑦ ᐊᓪᓚᖏᑦ ᑕᑯᑎᑦᓯᓱᓂ 

ᐅᓕᕐᓀᑎᕆᔪᒥᒃ ᓄᓇᕕᐅᑉ ᐃᓄᖏᑦᑕ ᖃᓄᐃᓕᖓᓂᖓᓄᑦ ᐊᑦᔨᒥᒃ. ᑖᓐᓇ ᓄᑖᖑᓂᕐᐹᖅ ᓄᓂᕚᑦ ᐊᓪᓚᓂᐊᒐᓕᐊᖓ 

ᐊᓐᓂᓇᕐᑐᒪᕆᐅᕗᖅ ᑭᓯᑕᐅᓯᒪᔪᓂᒃ ᓴᓇᕐᕈᑎᖃᕈᑎᒋᑦᓱᒍ ᐃᑲᔪᕐᒪᑦ KRG-ᑯᑦ ᐋᕐᕿᓲᑎᖃᑎᖃᕐᓂᖓᓂᒃ ᑮᓇᐅᔭᑦᓴᒥᓂᒃ 

ᐊᒻᒪᓗ ᐊᐅᓚᑦᓯᔨᐅᓂᒃᑯᑦ ᐊᖏᖃᑎᖃᕈᑎᑦᓴᒥᓂᒃ ᐊᓯᒥᓂᒃ ᑲᕙᒪᓂᒃ.  

▪ ᐃᓚᒋᔭᐅᑎᓪᓗᒍ ᐊᕐᕌᒍᒥ ᐊᑕᐅᓯᕐᒥ ᐊᑐᓚᖓᔪᒥ ᓄᑕᐅᓯᓕᑎᕈᑎᒥ ᐃᓅᓯᐅᑉ ᐊᑭᑐᓂᖓᓂᒃ ᐃᑭᓪᓕᑎᕆᓂᕐᒥᒃ (COLR) 

ᐱᓂᐊᕈᑎᒧᑦ ᑯᐯᒃᑯᑦ ᑲᕙᒪᖓ ᐃᓚᒋᑦᓱᒍ, KRG-ᑯᑦ ᑮᓇᐅᔭᖃᐅᑎᒥᒃ ᐱᓇᓱᕝᕕᖓ ᓄᑖᖕᖑᐃᒋᐊᓯᔪᖅ ᐱᓂᐊᕈᑎᒥᒃ 

ᖃᐅᔨᒪᒍᑏᑦ ᐊᒻᒪᓗ ᐱᔪᒪᐅᑏᑦ ᐊᓪᓚᖁᑎᖏᓐᓂᒃ ᑕᒪᑐᒪ ᐱᓂᐊᕈᑎᖓ ᐊᑐᕆᐊᖓ ᐃᓱᐊᕐᓂᓴᐅᓂᐊᕐᒪᑦ ᓄᓇᕕᒻᒥᐅᓄᑦ. 

COLR-ᒥ ᐋᕐᕿᓯᒪᔪᑦ ᖃᓗᓯᔪᑦ ᐅᕐᓱᐊᓘᑉ ᐊᑭᖓᑕ ᐃᑭᓪᓕᑎᕈᑎᖓᓂᒃ, ᐃᓄᑐᖃᕐᓂᒃ ᐃᑲᔪᕐᓯᐅᑎᓂᒃ, ᐃᓪᓗᐃᑦ 

ᐱᐅᒡᒍᑎᖏᓐᓂᒃ ᐊᒻᒪᓗ ᓂᕿᑦᓴᓂᐊᕐᓂᒥᒃ ᐱᓇᓲᑎᓂᒃ, ᓂᕿᓂᒃ ᐊᓯᖏᓐᓂᓗ ᖃᐅᑕᒫᑦ ᐃᓅᓯᕐᒥ ᐊᑐᕆᐊᓕᓐᓂᒃ, 

ᖃᖓᑦᑕᐅᑏᑦ ᐃᑭᓪᓕᑎᕈᑎᖏᓐᓂᒃ, ᐊᒻᒪᓗ ᓂᕿᑐᐃᓐᓇᑎᒍᑦ ᓄᓇᓕᓐᓂᒃ ᐃᑲᔪᕐᓯᐅᑎᓂᒃ. 

ᑲᕙᒫᐱᓐᓂ ᓇᑉᐸᑕᐅᒪᔪᑦ ᐱᐅᓯᒋᐊᕈᑎᖏᑦ 

▪ KRG-ᑯᑦ ᐃᑦᓯᕙᐅᑕᖓ ᕿᐊᓪᑕ ᓯᓅᐹ ᓄᐃᑦᓯᓚᐅᔪᔪᖅ ᑐᓴᕆᐊᓪᓚᕈᑎᒥᒃ KRG-ᑯᑦ ᐅᐃᒪᓇᕐᑐᓯᐅᕐᓂᒧᑦ 

ᐋᕐᕿᓯᒪᒍᑎᖏᓐᓂᒃ ᐊᒻᒪᓗ ᓴᖑᐊᑦᓯᒍᑎᓂᒃ ᑎᒥᐅᔪᓕᒫᑎᒍᑦ ᓂᒫᓪᓚᕈᑎᓂᒃ ᐳᕕᕐᓂᑐᒥ ᐃᒪᕐᒥᒃ 

ᐅᐃᒪᓇᕐᑐᓯᐅᕈᑎᖃᕐᑎᓗᒋᑦ. ᐋᕐᕿᕈᑎᑦᓴᓂᒃ KRG-ᑯᑦ ᑲᔪᓯᑎᑦᓯᒍᑎᖏᑦ ᐃᓚᖃᓚᐅᕐᑐᑦ ᐊᑐᕆᐊᖃᕐᑎᓯᓂᕐᒥᒃ 

ᓱᑲᓐᓂᓴᒥᒃ ᐱᖁᑎᑖᕈᓯᕐᒥᒃ ᓂᐅᕕᕐᓂᐊᕋᒥᒃ ᐃᒪᐅᑉ ᓱᓪᓗᓕᖏᓐᓂᒃ, ᐱᓇᓱᑦᑎᑖᕐᓗᑎᓪᓗ ᓴᓇᔨᓂᒃ 

ᐋᕐᕿᓱᐃᓚᖓᔪᓂᒃ ᓱᓪᓗᓕᓐᓂᒃ ᐃᒪᐅᑉ ᑐᕐᓱᐊᖓᑕ ᓂᒍᕐᑕᐅᕕᒋᒋᐊᓕᖏᓐᓂ, ᐊᒻᒪᓗ ᐱᒍᑎᒋᓗᒋᑦ ᐱᓇᓲᑎᕐᓚᓄᑦ 

ᐱᓇᓱᑦᑕᐅᓂᖓᓂᒃ ᐋᕐᕿᓱᐃᓚᖓᓗᓂ ᑐᕐᓱᐊᑦ ᑕᐅᕐᓯᕈᑎᖏᑦᑕ ᓂᑲᓀᓪᓕᕈᑎᖏᓐᓂᒃ. 

▪ ᓄᑕᐅᓯᓕᑎᕐᑕᑐᓂᒃ ᐱᑦᓴᓕᕆᓂᕐᒥᒃ ᐱᓇᓱᕝᕕᒃ ᓯᕗᒧᐊᕐᐸᓕᐊᓪᓚᕆᑦᑐᖅ ᐋᕐᕿᓱᐃᓂᒃᑯᑦ ᐱᕕᓂᕐᓄᑦ ᐊᒥᐊᒃᑯᓂᒃ ᓴᓂᕐᓂᒃ 

ᐊᐅᓚᑦᓯᒍᑏᑦ ᓇᑉᐸᑎᕐᓯᒪᔪᖁᑎᖏᓐᓂᒃ ᓄᓇᕕᒻᒥ ᑲᕙᒫᐱᓐᓂ. ᐃᑉᐱᓇᕐᑐᒥᒃ ᐊᒥᓱᖕᖑᕆᐊᕐᓯᒪᔪᑦ ᐊᑐᕆᐊᓪᓚᑐᑦᓴᓂᒃ 

ᐸᔪᕋᕐᕖᑦ, ᓄᓇᔭᑦᓴᓕᐅᕐᕖᑦ ᐃᓂᖏᑦ ᐊᓯᖏᓪᓗ ᐊᑦᔨᐅᖏᑦᑐᓂᒃ ᓄᐊᑦᓯᕖᑦ ᐃᓂᖏᑦ. 

▪ ᓄᓇᕕᒻᒥ ᓯᓚᐅᑉ ᐊᓯᑦᔨᓂᖓᓄᑦ ᐊᒻᒪᓗ ᐊᕙᑎᒥᒃ ᐃᑉᐱᒋᔭᖃᕐᓂᒧᑦ ᑲᑎᒪᔨᐊᐲᑦ ᐊᖏᕋᑖᓚᐅᔪᔪᑦ ᓯᑕᒪᓂᒃ ᐊᕙᑎᒥ 

ᐱᕙᓪᓕᕆᐊᕐᓂᒥᒃ ᐱᓇᓱᐊᕈᑎᑦᓴᓂᒃ ᑮᓇᐅᔭᖃᕐᑎᓗᒋᑦ $1.4 ᒥᓕᐊᓐ ᐅᖓᑖᓄᑦ. 

▪ ᑲᑎᒪᔩᑦ ᒪᑭᕝᕕᒥᒃ ᐱᑎᑕᐅᓚᐅᔪᔪᑦ ᓱᕐᖁᐃᕈᑎᒥᒃ ᓄᓇᕕᒻᒥ ᐃᓪᓗᓕᕆᓂᕐᒧᑦ ᐊᓪᓚᕕᒻᒪᕆᐅᑉ ᓴᓇᓛᕐᓂᖓᓂᒃ 70-ᓂᒃ 

ᓄᑖᓂᒃ ᐃᓪᓗᓂᒃ 2026-ᒥ 2027-ᒥᓗ, ᐃᓚᖃᕐᑎᓗᒋᑦ ᒪᕐᕈᑕᓕᓐᓂᒃ ᐃᑦᓯᒥᑦᔨᑕᕇᓂᒃ ᐊᒻᒪᓗ ᐊᑕᐅᓰᓂᒃ ᐃᓚᒌᓄᑦ 

ᐃᓪᓗᓂᒃ. ᑖᒃᑯᐊ ᐃᓪᓗᓂᒃ ᐱᒍᑏᑦ ᐃᓚᒋᓕᐅᑎᔪᑦ ᓄᓇᕕᒻᒥ ᐃᓪᓗᓕᕆᔩᑦ ᐊᓪᓚᕕᒻᒪᕆᖓᑕ (NHB) 

ᓄᑕᐅᓯᓕᑎᕆᐅᑎᖏᓐᓄᑦ 126-ᓂᒃ ᐃᓪᓗᓂᒃ ᐊᒻᒪᓗ ᓴᑐᕐᑎᓯᓂᖓᓄᑦ 14-ᓂᒃ ᐃᓪᓗᓂᒃ ᓱᒃᑯᐊᕿᒍᑎᓄᑦ 

ᓱᕐᕋᑕᐅᓯᒪᔪᓂᒃ. 

▪ ᑲᑎᒪᔩᑦ ᐊᖑᒻᒪᑎᑎᑕᐅᓚᐅᕐᑐᑦ ᐊᑦᔨᒌᖕᖏᑐᑦ ᑲᕙᒫᐱᓐᓂ ᓇᑉᐸᑕᐅᒪᔪᓄᑦ ᐱᐅᓯᒋᐊᕈᑏᑦ ᐱᓂᐊᕈᑎᖏᑦ KRG-ᑯᑦ 

ᐊᐅᓚᑕᖏᑦ ᐱᑦᔪᑎᒋᑦᓱᒋᑦ, ᒪᑯᓂᖓ ᐃᓚᖃᕐᑎᓗᒋᑦ:  

o ᐃᓱᕐᕉᑏᑦ ᑲᕙᒫᐱᓐᓂ ᓇᑉᐸᑕᐅᒪᔪᓂᒃ ᐱᐅᓯᒋᐊᕆᓂᕐᒥᒃ ᐱᓂᐊᕈᑎᖓ 123-ᓂᒃ ᐱᓇᓱᑦᑕᐅᓂᖓᑎᒍᑦ-ᑲᔪᓯᔪᓂᒃ 

ᑲᔪᓯᑎᑦᓯᔪᖅ ᓇᓂᑐᐃᓐᓇᖅ ᓄᓇᕕᒻᒥ ᑮᓇᐅᔭᖃᕐᑎᓗᒋᑦ $140 ᒥᓕᐊᓐᑲᓴᑦᓯᐊᓂᒃ. ᐱᓇᓱᐊᑦᓭᑦ ᐋᕐᕿᓱᕐᓯᒪᔪᑦ 

ᓴᓇᒍᑎᑦᓴᐅᓱᑎᒃ ᓱᒃᑯᓯᒪᔪᓂᒃ ᐊᒻᒪᓗ ᐱᐅᓯᒋᐊᕈᑎᑦᓴᐅᓱᑎᒃ ᐃᒥᕐᑕᐅᔪᒧᑦ ᐃᒪᕐᒧᑦ, ᑭᓈᓂᕐᓗᑯᓄᑦ, 

ᐊᕐᖁᑎᖃᕈᑎᓄᑦ ᐊᒻᒪᓗ ᓴᓂᕐᓂᒃ ᐊᐅᓚᑦᓯᓂᕐᒧᑦ ᐱᒍᑦᔨᒍᑎᓂᒃ, ᐊᒻᒪᓗ ᒪᑭᑕᑦᓯᒍᑕᐅᓗᑎᒃ, ᓴᓇᒍᑕᐅᓗᑎᓪᓗ 

ᓱᒃᑯᓯᒪᔪᓂᒃ ᐊᒻᒪᓗ ᓂᐅᕕᕈᑕᐅᓗᑎᒃ ᐱᓇᓲᑎᓂᒃ ᐊᑐᓪᓚᕆᒋᐊᓕᓐᓂᒃ.  

o ᑲᑎᒪᔩᑦ ᐊᖏᓚᐅᕐᑐᑦ $16.4 ᒥᓕᐊᓐ ᐅᖓᑖᓄᐊᐱᒃ 11-ᓄᑦ ᐱᓇᓱᐊᑦᓴᓄᑦ ᐱᕙᓪᓕᐅᑏᑦ ᐱᓂᐊᕈᑎᖓᑕ ᐊᑖᒍᑦ 

ᓄᑕᐅᓯᓕᑎᕈᑎᑦᓴᐅᑎᓪᓗᒋᑦ ᑲᕙᒫᐱᓐᓂ ᓴᓇᒪᔪᓄᑦ ᑐᕌᖓᔪᓄᑦ ᐃᓗᕐᖁᓯᕐᒧᑦ ᐊᒻᒪᓗ ᓱᖃᑦᓯᓂᕐᒧᑦ. 

o KRG-ᑯᑦ ᐊᖏᕐᓯᒪᔪᑦ ᐱᖓᓲᔪᕐᑐᓂᒃ ᑲᕙᒫᐱᓐᓂ ᓇᑉᐸᑎᕐᓯᒪᔪᓂᒃ ᐱᓇᓱᐊᕈᑎᓂᒃ ᑮᓇᐅᔭᕐᑐᓚᖓᑎᓪᓗᒋᑦ 

$4.9 ᒥᓕᐊᓐ ᐅᖓᑖᓄᑦ ᐃᓚᒋᓕᐅᑎᑦᓱᒋᑦ $11.1 ᒥᓕᐊᓂᒃ ᑮᓇᐅᔭᖃᕐᑎᓯᒍᑎᓄᑦ ᐱᔪᓂᒃ ᐅᕐᓱᐊᓗᒻᒥᒃ 

ᖃᐅᕐᑎᑐᒥᒃ ᑖᒃᓰᕈᑎᒧᑦ ᐱᓂᐊᕈᑎᒥᒃ. 

o ᓱᖃᑦᓯᓂᕐᒧᑦ ᐊᒻᒪᓗ ᐱᖕᖑᐊᓂᕐᒧᑦ ᓇᑉᐸᑎᕐᓯᒪᔪᓂᒃ ᐃᑲᔪᕐᓯᐅᑏᑦ ᐱᓂᐊᕈᑎᖓ ᐃᑲᔪᕐᓯᒍᑕᐅᔪᖅ 

ᓯᐊᕐᕆᔭᕐᕕᓂᒃ ᓄᑕᐅᓯᓕᑎᕆᓂᕐᒥᒃ ᑲᖏᕐᓱᐊᓗᒃᔪᐊᒥ ᐊᒻᒪᓗ ᖁᐊᕐᑕᒥ ᐊᒻᒪᓗ ᓄᓇᓕᐅᑉ ᐱᖕᖑᐊᕕᖓᓂᒃ 

ᐊᖏᓕᑎᕆᐅᑎᓂᒃ ᐊᒻᒪᓗ ᓴᓇᒋᐊᑦᓯᐊᕈᑎᓂᒃ ᑲᖏᕐᓱᒥ ᐊᒻᒪᓗ ᐅᒥᐅᔭᒥ. 

ᐃᓗᕐᖁᓯᖅ ᐊᒻᒪᓗ ᓱᖃᑦᓯᓂᖅ 

▪ KRG-ᑯᑦ ᐱᓂᐊᕈᑎᖓ ᐃᓱᒪ ᐃᑲᔪᕐᓯᒍᑕᐅᕗᖅ ᐃᓕᓐᓂᐊᕕᒻᒥᒃ ᓄᕐᖃᕇᒃᑯᑏᑦ ᐱᒋᐊᕐᑎᑕᐅᒍᑎᖏᓐᓂᒃ ᐊᒻᒪᓗ 

ᐃᓕᓐᓂᐊᓂᒃᑯᑦ ᐱᔭᖃᕐᓂᒥᒃ. ᐃᓱᒪ ᐸᕐᓇᕇᒋᐊᕕᓕᕐᑐᖅ ᐅᐱᕐᖔᓕᒫᖅ ᐊᑐᕐᑐᓴᓂᒃ ᐃᓘᓐᓇᖏᓐᓂ 14-ᓂ ᑲᕙᒫᐱᓐᓂ,  

40-ᓄᑦ ᑎᑭᐅᑎᔪᓂᒃ ᐊᑦᔨᒌᖕᖏᑐᓂᒃ ᓇᓪᓕᐊᓂᖃᓛᕐᑎᓗᒍ ᑲᒪᔪᓂᒃ ᓄᒃᑭᑎᑦᓯᓂᕐᒥᒃ ᓄᓇᕕᐅᑉ ᐃᓅᓱᑦᑐᖏᓐᓂᒃ 

ᐊᓪᓚᓂᐊᕈᓐᓇᓂᖅ ᐊᕐᖁᑎᒋᑦᓱᒍ. 

▪ ᓂᕈᐊᕐᓂᖅ ᑯᐯᒃᑯᑦ ᐊᖓᔪᕐᖃᐅᑎᖏᑦ ᓄᐃᑦᓯᓚᐅᕐᑐᑦ ᐃᓂᓪᓚᕈᑎᑦᓴᒥᒃ ᐃᓚᐅᑎᑦᓯᓂᕐᒧᑦ ᑲᕙᒫᐱᓐᓂᒃ ᐊᒻᒪᓗ ᓄᓇᕕᒻᒥ 

ᓄᓇᓯᒪᔪᓂᒃ ᑭᖑᓪᓕᒥ ᑯᐯᒃ ᓄᓇᖓᑕ ᓂᕈᐊᕐᓂᒪᕆᖓᓂ ᐅᒃᑑᐱᕆ 2026-ᒥ. ᑲᑎᒪᔩᑦ ᐊᔪᐃᓐᓇᓚᐅᔪᔪᑦ 

ᓂᕈᐊᕐᑎᓯᔨᒃᑯᑦ ᑯᐯᒻᒥ ᐃᓕᑦᓯᖁᑦᓱᒋᑦ ᐃᓕᑦᓯᒍᑎᑦᓴᓂᒃ ᓄᐃᓚᐅᔪᔪᓂᒃ ᑭᖑᓪᓕᐹᒥ ᑲᕙᒪᑐᖃᒃᑯᑦ ᓂᕈᐊᕐᑎᓯᓂᖓᓂ 

ᑌᑰᓇ ᓄᓇᓯᒪᔪᑦ ᐊᑐᕐᕕᖃᕐᑎᑕᐅᓚᐅᔪᖕᖏᒪᑕ ᓂᕈᐊᕈᓐᓇᓂᕐᒥᓂᒃ ᐱᑦᔪᑎᖃᕐᑎᓗᒍ ᐊᒥᓱᒐᓓᑦ ᓂᕈᐊᕐᑎᓯᕖᑦ 

ᐱᓇᓱᑦᑎᖃᖕᖏᓂᖓᓂᒃ.  

▪ ᑲᑎᒪᔩᑦ ᐊᖏᓚᐅᕐᑐᑦ ᑮᓇᐅᔭᓂᒃ ᑮᓇᐅᔭᖃᕈᑕᐅᓚᖓᑎᓪᓗᒋᑦ ᐱᓇᓱᑦᑎᑖᕐᓂᒧᑦ ᐃᓄᑐᖃᕐᓂᒃ ᓴᖑᐊᑦᓯᔨᓂᒃ ᐊᑐᓂ 

ᑕᕐᕋᒥᐅᑦ ᓄᓇᓕᖓᓂ ᐱᕙᓪᓕᕆᐊᕈᑕᐅᑎᓪᓗᒍ ᐃᓄᑐᙯᑦ ᐱᒍᑦᔨᒍᑎᓂᒃ ᐊᑐᕈᓐᓇᓂᖓᓄᑦ, ᐊᒻᒪᓗ ᐃᑲᔪᕐᓯᒍᑎᒋᑦᓱᒍ 

ᐱᐅᓯᒋᐊᕐᑎᓯᓂᕐᒥᒃ ᓄᓇᓕᓐᓂ ᓇᑉᐸᑎᕐᓯᒪᔪᓂᒃ ᐃᓄᑐᙯᑦ ᐱᒋᐊᓕᖏᓐᓄᑦ ᓴᓇᒪᑦᓯᐊᓂᕐᓴᐅᓂᐊᕐᒪᑕ. 

▪ ᓄᓇᕕᒻᒥ ᒥᕐᖑᐃᓯᕐᕖᑦ ᓄᑖᖕᖑᐃᒋᐊᓕᕐᒥᔪᑦ ᐊᑭᖓᑕ ᐃᑲᔪᕐᓯᔭᐅᒍᑎᑦᓴᖏᓐᓂᒃ ᓄᓇᕕᒻᒥ ᒥᕐᖑᐃᓯᕐᕖᑦ 

ᐃᓚᐅᔪᓂᒃ ᐃᑎᕐᓯᓂᖓᓂᒃ ᐱᒋᐊᕐᑎᓯᒍᑎᐅᑉ ᐊᑖᒍᑦ. ᐅᐱᕐᖔᖑᓚᖓᔪᖅ ᐱᒋᐊᕐᓗᒍ, ᓄᓇᕕᒻᒥ JBNQA-ᒧᑦ 

ᐃᓚᐅᔪᑦ ᐱᔪᓐᓇᓚᖓᓕᕐᑐᑦ 75%-ᓄᑦ ᐊᑭᖓᑕ ᐃᑭᓕᒋᐊᕈᑎᖓᓂᒃ ᐃᓘᓐᓇᖏᓐᓄᑦ ᒥᕐᖑᐃᓯᕐᕕᓂᒃ ᐳᓚᕋᐅᑎᑦᓭᑦ 

ᐋᕐᕿᓱᕐᓯᒪᐅᑎᓕᒫᖏᓐᓄᑦ ᐊᒻᒪᓗ ᒥᕐᖑᐃᓯᕐᕕᒧᑦ-ᐁᓗᓂ ᖃᖓᑦᑕᐅᑎᓄᑦ.    

▪ ᖃᕐᔪᐃᑦ ᐃᓅᓱᑦᑐᓄᑦ ᑲᑎᒪᔨᖏᑦ (QYC) ᓄᓇᓕᓕᒫᓄᑦ ᑲᑎᒪᔨᓄᑦ ᐅᖄᓚᐅᔪᔪᑦ ᐃᓗᓕᕐᓂᒃ ᐸᕐᓇᓯᒪᔭᒥᓄᑦ 

ᐃᓗᕐᖁᓯᕐᒧᑦ ᖃᓄᐃᖕᖏᓯᐊᕐᓂᐅᑉ ᐊᔭᐅᕐᑐᕈᑎᖓᓄᑦ, 2026-ᒥ ᐃᓄᑐᙯᑦ ᐊᒻᒪᓗ ᐃᓅᓱᑦᑐᐃᑦ ᐃᒻᒥᒎᕈᑎᓂᖓᓄᑦ, 

ᐊᒻᒪᓗ ᐃᓄᐃᑦ ᐃᓅᓱᑦᑐᖏᑦᑕ ᑲᑎᒪᓂᒻᒪᕆᖓᓄᑦ. ᑖᒃᑯᐊ QYC-ᑯᑦ ᑭᒡᒐᑐᕐᑐᑦ 4.500 ᐅᖓᑖᓃᑦᑐᓂᒃ ᑲᑦᓱᙰᑦᑐᓂᒃ 

ᐃᓄᓐᓂᒃ ᐃᓅᓱᑦᑐᓂᒃ ᓇᓂᑐᐃᓐᓇᖅ ᓄᓇᕕᒻᒥ ᐊᒻᒪᓗ ᓯᓵᓯᐱᒥ; ᓄᐃᑕᑦᓯᔪᑦ ᐱᔪᓐᓇᓯᒍᑎᓂᒃ ᐊᒻᒪᓗ ᖃᐅᔨᒪᓂᕐᒥᒃ 

ᐱᐅᓯᒋᐊᕈᑕᐅᑎᓪᓗᒋᑦ ᐃᓅᓯᐅᑉ ᐱᐅᓂᖓᓄᑦ, ᐊᒻᒪᓗ ᓇᐅᑦᓯᑐᕐᓱᑎᒃ ᐃᓅᓱᑦᑐᐃᑦ ᐱᔪᓐᓇᓂᓪᓚᕆᖓᓂᒃ ᐊᒌᒡᑐᒥᒃ 

ᓄᓇᓯᒪᖃᑎᑦᓯᐊᖑᓂᒃᑯᑦ ᐊᒻᒪᓗ ᓯᕗᓕᕐᑎᐅᓂᒃᑯᑦ. QTC-ᑯᑦ ᐱᓇᓱᒍᒪᔭᖏᑦ ᐃᓚᖃᕐᒥᔪᑦ ᐃᓱᒪᒃᑯᑦ 

ᖃᓄᐃᖕᖏᓯᐊᕐᓂᒥᒃ, ᐃᓄᐃᑦ ᑭᓇᐅᓂᖓᓂᒃ, ᐊᒻᒪᓗ ᐃᓕᓐᓂᐊᕕᒻᒥ ᑲᔪᓯᖏᓐᓈᓂᕐᒥᒃ. 

▪ ᓯᕿᓂᖅ, KRG-ᑯᑦ ᐃᓗᕐᖁᓯᕐᒥᒃ ᐊᒻᒪᓗ ᐃᓅᖃᑎᒌᓂ ᐱᖕᖑᐊᕈᓯᕐᓂᒃ ᑕᑯᓐᓇᑎᑦᓯᐅᑎᖓᑦ, 

ᐃᓕᓐᓂᐊᓂᖃᕐᑎᓯᓚᖓᔪᖅ ᐅᐱᕐᖔᖅ ᑰᑦᔪᐊᒥ ᔫᓂ 22-28 ᐅᓪᓗᖏᓐᓂ, ᐃᓚᐅᕕᐅᑎᓪᓗᒍ ᐃᓅᓱᑦᑐᓄᑦ 

ᐅᖓᕙᒥᐅᓄᑦ.  

▪ ᐅᑭᐅᕐᑕᑐᒥ ᐅᑭᐅᒃᑯᑦ ᐱᖕᖑᐊᓂᒻᒪᕆᓐᓄᑦ ᐆᑦᑐᕋᐅᑎᓃᑦ ᐃᓱᓕᓯᒪᓕᕐᑐᑦ ᐃᓚᐅᒍᒪᓪᓚᕆᓐᓂᒥᓂᒃ ᓄᐃᑦᓯᑎᓪᓗᒋᑦ 

ᐱᖕᖑᐊᑏᑦ ᐊᒻᒪᓗ ᑕᑯᓐᓇᐅᒐᕐᑎᓯᔩᑦ. 200 ᐅᖓᑖᓃᑦᑐᑦ ᐅᕕᒃᑫᑦ ᐊᖑᑏᑦ ᐊᕐᓀᓗ ᐆᑦᑐᕋᕐᑐᓂ 

ᐃᓚᐅᒋᐊᕐᑐᓯᒪᓚᐅᔪᔪᑦ ᐃᓄᒃᔪᐊᒥ, ᐅᒥᐅᔭᒥ ᐊᒻᒪᓗ ᑲᖏᕐᓱᐊᓗᒃᔪᐊᒥ.   

▪ ᓄᓇᕕᒻᒥᐅᑦ ᓂᐱᖏᑦ, KRG-ᑯᑦ ᕿᑎᕐᖃᓵᖅ ᑕᒫᑦ ᕿᒥᕐᒍᐊᒐᓕᐊᕆᓲᖏᑦ, ᐱᑎᑕᐅᓯᒪᔪᑦ ᑐᑭᓯᓐᓇᓯᐊᑐᑦ-ᑕᕐᓴᖓᓂᒃ 

ᓵᓚᖃᐅᑎᒥᒃ (Clear-Mark Award) ᐱᑎᓪᓗᒍ ᑐᑭᓯᓐᓇᓯᐊᕐᑐᓂᒃ ᐅᖃᐅᓯᕐᓂᒃ ᐱᓇᓱᐊᕐᕕᒪᕆᒻᒥᒃ ᒍᐊᓯᖕᑕᓐ ᑏᓰᒥ. 

Clear-Mark ᑐᑭᑖᕐᑎᖏᑦ ᓂᕈᐊᕐᓯᒪᔪᑦ ᓄᓇᕕᒻᒥᐅᑦ ᓂᐱᖏᓐᓂᒃ ᐱᑦᔪᑎᖃᕐᓱᑎᒃ ᐊᓪᓚᓂᐊᔭᕐᓂᑐᓂᒃ ᐅᓂᒃᑳᓂᖏᓐᓂᒃ, 

ᐱᐅᔪᒥᓪᓗ ᑕᑯᑦᓱᒋᑦ ᓴᓇᒻᒪᖃᕐᓂᖏᓐᓂᒃ, ᐊᒻᒪᓗ ᐱᑦᓯᐊᒪᕆᑦᓱᑎᒃ ᑐᓴᕐᑎᓯᓂᖓᓂᒃ KRG-ᑯᑦ ᐱᓇᓱᑦᑕᖏᓐᓂᒃ 

ᑐᑭᓯᑦᓯᐊᓇᕐᑐᒥᒃ, ᓇᓗᓇᖕᖏᑐᒥᒃ ᐅᖃᐅᓯᖃᕐᑎᓗᒋᑦ. 

ᐃᓄᓕᒫᑦ ᐊᒻᒪᓗ ᐃᓄᐃᑦ ᓴᑑᒪᓂᖓ 

▪ ᑲᑎᒪᔩᑦ ᑲᔪᓯᑎᑦᓯᓚᐅᕐᑐᑦ ᑐᑭᑖᕈᑎᒥᒃ KRG-ᑯᓂᒃ ᐊᓂᒍᕐᑎᓯᖁᔨᑦᓱᑎᒃ ᕿᒥᕐᕈᒋᐊᑦᓯᐊᓂᕐᒥᒃ ᓄᓇᕕᒻᒥ ᐳᓖᓰᑦ 

ᐱᒍᑦᔨᔨᖏᓐᓂᒃ (NPS) ᐱᓂᕐᓗᓂᖃᖃᑦᑕᓚᐅᕐᑎᓗᒍ ᓴᓪᓗᓂ ᐊᒻᒪᓗ ᑲᖏᕐᓱᐊᓗᒃᔪᐊᒥ. ᑐᑭᒧᐊᒍᑏᑦ ᑐᑭᓯᓂᐊᕐᓂᖓᓄᑦ   

ᐋᕐᕿᓱᕐᑕᐅᓕᕐᑐᑦ, ᐊᒻᒪᓗ ᐅᖃᖃᑎᒌᒍᑎᒋᐊᓪᓓᑦ ᒪᑭᕝᕕᒃ ᐃᓚᒋᑦᓱᒍ, KRG-ᑯᑦ ᑎᒥᐅᖃᑎᖓ ᓄᓇᕕᒻᒥ ᐃᓄᐃᑦ 

ᐊᑦᑕᓇᖕᖏᓂᖓᓄᑦ ᑲᑎᒪᔨᐊᐱᓐᓂ, ᑲᔪᓯᓕᕐᓱᑎᒃ.  

▪ ᑲᑎᒪᔩᑦ ᐊᖏᓚᐅᕐᑐᑦ ᖃᐅᔨᓴᐅᑎᓂᒃ ᐁᑦᑐᑑᑎᓂᕐᒧᑦ ᐊᖏᖃᑎᖃᕈᑎᒥᒃ Strathclyde Scotland-ᒥ ᓯᓚᑦᑐᓴᕐᕕᒥᒃ. 

ᑌᒍᑎᓕᒃ ᐃᒫᒃ “ᓂᑲᓀᓪᓕᑎᕆᓂᖅ ᕿᓂᕐᓂᒥᒃ ᐊᒻᒪᓗ ᐱᐅᓕᑦᓯᓂᕐᒥᒃ ᑳᓇᑕᐅᑉ ᐅᑭᐅᕐᑕᑐᖓᓂ ᐊᒻᒪᓗ ᓯᑳᑦᓚᓐᑦᒥ 

ᐊᑐᕐᓱᓂ ᖃᐅᔨᒪᐅᑎᓂᒃ ᓄᐊᑦᓯᓂᕐᒥᒃ, ᑐᑭᓯᓂᐊᕐᓂᒥᒃ ᐊᒻᒪᓗ ᐆᑦᑑᑎᓕᐅᕈᑎᖃᕐᓂᒥᒃ” ᑖᓐᓇ ᖃᐅᔨᓴᕈᑎᒥᒃ ᐱᓇᓱᐊᕈᑎ 

ᓱᑲᓯᑎᑦᓯᓚᖓᔪᖅ ᐁᑦᑐᑑᑎᓂᕐᒥᒃ, ᖃᐅᔨᒪᔭᐅᔪᓂᒃ, ᐱᐅᓯᑦᓯᐊᖑᓂᕐᐹᓂᒃ ᐊᒻᒪᓗ ᓴᓇᒪᒋᐊᓪᓚᑐᓂᒃ SAR-ᓕᕆᓂᕐᒧᑦ 

ᐆᑦᑑᑎᓂᒃ ᐊᑯᓐᓂᒥ ᓄᓇᕕᒻᒧᑦ ᐊᒻᒪᓗ ᓯᑳᑦᓚᓐᑎᒧᑦ. 



4/5| P a g e  

 

 

▪ ᑕᑯᑎᑦᓯᒍᑎ ᐱᑦᔪᑎᓕᒃ ᑯᐯᒃᑯᑦ ᐃᕐᖃᑐᐃᔨᖏᓐᓂᒃ ᑎᑭᑦᑕᑐᓂᒃ ᓄᓇᕕᒻᒧᑦ ᓄᐃᑦᓯᒋᐊᓪᓚᓚᐅᕐᑐᖅ ᑲᑎᒪᔩᑦ 

ᐃᓱᒫᓗᒍᑎᖏᓐᓂᒃ ᐱᑦᔪᑎᓕᓐᓂᒃ ᐊᑯᓂᐊᓗᒃ ᓄᐃᑕᓕᕐᑐᓂᒃ ᓈᒻᒪᖏᓗᐊᕈᑎᖏᓐᓂᒃ ᐃᓚᖃᕐᑎᓗᒋᑦ ᓱᒐᓗᓗᐊᕐᑐᓂᒃ, 

ᐅᖁᒣᓪᓕᐅᓇᕐᑐᒪᕆᓐᓂᒃ ᑭᖑᕙᕐᑕᐅᑎᓂᒃ ᐃᕐᖃᑐᐃᔩᑦ ᐱᓂᐊᕐᓂᖏᓐᓄᑦ, ᐃᓄᓐᓂᒃ ᑐᓵᔩᓐᓂᐊᖏᓐᓇᓕᒫᕐᓂᖓᓂᒃ, ᐊᒻᒪᓗ 

ᐃᓕᑕᕐᓯᒪᖕᖏᓂᖓᓂᒃ ᐃᓄᓐᓄᑦ-ᑐᖕᖓᔪᓄᑦ ᐃᕐᖃᑐᕐᑕᐅᔪᑦ-ᐋᕐᕿᓱᕐᑕᐅᒍᑎᖏᓐᓂᒃ. 

▪ KRG-ᑯᑦ ᐃᓄᐃᑦ ᓴᑑᒪᐅᑎᖏᓐᓂᒃ ᐊᒻᒪᓗ ᑐᓴᕋᑦᓴᓕᕆᓂᕐᒥᒃ ᐱᓇᓱᕝᕕᖏᒃ ᓄᐃᑦᓯᓚᐅᔪᔪᑦ ᐃᓗᓕᕐᓂᒃ 72-ᓄᑦ 

ᑫᕙᓪᓚᒍᓯᕐᓄᑦ ᓈᒻᒪᑐᓂᒃ ᐊᓂᕐᕋᒥ ᐅᐃᒪᓇᕐᑐᓄᑦ ᐅᐸᓗᙰᕐᓯᒪᐅᑎᓂᒃ ᐊᒻᒪᓗ ᑕᑯᓐᓇᕋᑦᓴᑎᒍᑦ ᐅᖄᒍᑎᖏᓐᓂᒃ 

ᑲᕙᒫᐱᒻᒥ ᓯᕗᓕᕐᑎᖏᑦᑕ ᐃᓄᒃᔪᐊᒥ ᐊᒻᒪᓗ ᑲᖏᕐᓱᐊᓗᒃᔪᐊᒥ ᐃᓚᐅᑎᓪᓗᒋᑦ ᐱᑦᓯᐊᑐᐹᓗᒻᒧᑦ ᐃᓄᐃᑦ 

ᓴᑑᒪᐅᑎᖏᑦᑕ (ᐅᐃᒪᓇᕐᑐᓄᑦ ᐊᑐᐃᓐᓇᐅᒪᓂᖅ) ᐱᓇᓱᐊᕈᓯᖓᓄᑦ ᒣ ᐱᒋᐊᕋᑖᕐᑎᓗᒍ.  

▪ KRG-ᑯᑦ ᐱᓇᓱᐊᕐᑐᑦ ᐃᓚᒋᐊᕈᑎᒥᒃ ᑮᓇᐅᔭᓂᒃ ᐃᑲᔪᕐᓯᐅᑎᓂᒃ ᐊᖏᖃᑎᖃᕈᑎᒧᑦ ᑐᕐᖃᑕᕐᕕᒥᒃ ᐃᕐᖃᑐᐃᓂᕐᒧᑦ 

ᑯᐯᒻᒥ ᓄᑕᐅᓯᓕᑎᕈᑕᐅᓂᐊᕐᒪᑦ ᑮᓇᐅᔭᖃᕐᑎᓯᒍᑎᓄᑦ ᐱᖁᔭᑎᒍᑦ ᐱᓂᕐᓗᕈᑎᓄᑦ ᐋᓐᓂᑕᐊᓯᒪᔪᑦ ᐃᑲᔪᕐᑕᐅᕕᖓᓂᒃ 

(ᓴᐳᒻᒥᔩᑦ), ᑮᓇᐅᔭᖃᕈᑕᐅᓗᓂᓗ ᓄᓇᕕᓕᒫᒥ ᐋᓐᓂᑕᐅᓯᒪᔪᑦ ᐃᑲᔪᕐᑎᖃᕐᓂᖓᑕ ᐃᑉᐱᒋᔭᐅᓂᖓᓂᒃ ᐊᔭᐅᕈᑎᒧᑦ. 

▪ NPS-ᑯᑦ ᑎᒍᔭᐅᒪᕕᒻᒥ ᐊᑦᔨᓕᐅᕈᑎᓄᑦ ᑕᑯᓐᓇᕈᑎᓂᒃ ᐊᑐᕈᓐᓇᓂᕐᒥᓂᒃ ᐱᓕᐅᒥᑎᑦᓯᓯᔪᖅ $20 ᒥᓕᐊᓐᒋᐊᓪᓚᓂᒃ 

ᑮᓇᐅᔭᓂᒃ ᐊᖏᕈᑕᐅᑎᓪᓗᒍ ᑲᑎᒪᔨᓄᑦ.   

▪ KRG-ᑯᑦ ᑐᓴᕋᑦᓴᓕᕆᓂᕐᒥᒃ ᐱᓇᓱᕝᕕᖓ ᐅᖃᖃᑎᓕᕐᑐᖅ ᑲᕙᒫᐱᓐᓂᒃ ᓇᓗᓀᔦᑦᓱᓂ ᑐᓴᕋᑦᓴᓂᒃ ᓄᐃᑦᓯᕕᑦᓴᓂᒃ 

(ᐆᑦᑑᑎᒋᓗᒍ, ᐃᓄᐃᑦ ᑐᓴᐅᒪᒍᑎᖏᓐᓂ ᐊᒻᒪᓗ ᓈᓛᐅᑎᒃᑯᑦ) ᐃᑲᔪᕐᓂᐸᐅᒐᔭᕐᑐᓂᒃ ᐊᑐᓂ NV-ᒥ ᐊᒻᒪᕈᑎᒋᓗᒋᑦ 

ᓄᓇᓯᒪᔪᓄᑦ, ᐅᐃᒪᓇᕐᑐᖃᓕᕐᐸᑦ ᐱᓗᐊᕐᑐᒥᒃ, ᑕᒪᓐᓇ ᑐᕌᖓᔪᖅ ᖁᕝᕙᕆᐊᕐᑎᓯᓂᕐᒧᑦ ᐃᓄᓐᓂᒃ ᑐᓴᕐᑎᓯᒍᓐᓇᓯᐊᕐᓂᒥᒃ 

ᓇᓗᓀᕐᓯᒍᑎᒋᓗᒍ ᐃᓱᐊᖁᑎᓂᒃ, ᑐᓴᕐᑎᓯᕕᑦᓴᓂᒃ ᐊᒻᒪᓗ ᐱᒋᐅᕐᓴᐅᑎᐅᒋᐊᓕᓐᓂᒃ ᐊᑐᓂ ᑲᕙᒫᐱᒻᒥ. 

▪ KRG-ᑯᑦ NPS-ᑯᓪᓗ ᐱᔭᖃᓚᐅᕐᑐᑦ ᓄᑖᒥᒃ, ᐊᕐᕌᒍᓄᑦ ᑕᓪᓕᒪᓄᑦ ᐊᖏᖃᑎᖃᕈᑎᒥᒃ ᑲᕙᒪᓂᒃ ᑯᐯᒻᒥ ᐊᒻᒪᓗ ᑳᓇᑕᒥ 

ᐃᑲᔪᕐᓂᐊᑎᓪᓗᒍ NPS-ᑯᑦ ᓄᑖᖕᖑᐃᓂᖓᓂᒃ ᐃᖏᕐᕋᒍᓯᕐᒥᓂᒃ, ᓂᑲᓀᓪᓕᑎᕆᓂᖓᓂᒃ ᓄᓇᓕᓐᓂᒃ 

ᑲᒪᒋᐅᑎᖃᑎᖃᕐᓂᒥᓂᒃ, ᐱᐅᓯᑎᑦᓯᓗᓂᓗ ᐱᓇᓱᑦᑎᑖᕈᓐᓇᓂᕐᒥᒃ ᓄᑖᓂᒃ ᐳᓖᓯᓂᒃ ᓄᓇᕕᐅᑉ ᐃᓗᐊᓂᒃ ᓯᓚᑖᓂᓪᓗ. 

▪ ᐅᒥᐅᔭᖅ ᐊᒻᒪᓗ ᐃᓄᒃᔪᐊᒃ ᐱᑐᕋᑖᓚᐅᔪᔫᒃ ᓭᓐᑦ-ᔪᔅᑖᔅ, ᑯᐯᒻᒥ ᐅᐃᒪᓇᕐᑎᓗᒍ ᐁᑎᑦᓯᔩᑦ ᐅᖃᓕᒪᕕᖓᓄᑦ, ᑕᒪᓐᓇᓗ 

ᐃᑯᓪᓚᐅᒥᑦᓯᓚᖓᑦᓱᓂ ᑕᑯᓂᐊᕐᑎᓯᓂᐅᑉ ᐊᑯᓂᕆᓂᖓᓂᒃ. ᑲᑎᒪᔩᑦ ᑎᓕᔨᓚᐅᔪᒻᒥᔪᑦ ᐳᕐᑐᓂᕐᓴᓂᒃ ᑲᑎᒪᔨᓂᒃ 

ᐱᔭᕇᖁᑦᓱᒋᑦ $15 ᒥᓕᐊᓂᒃ ᐊᑭᓕᒻᒥᒃ ᐱᓇᓱᑦᑎᓯᒍᑎᒥᒃ ᐃᓕᖓᔪᒥᒃ ᐅᖃᓕᒪᕕᐅᑉ ᐱᒍᑦᔨᐅᑎᖏᓐᓄᑦ 

ᐱᑐᒍᑎᒋᕋᑕᓛᕐᑕᖓᓂ ᓄᓇᕕᐅᑉ ᓄᓇᓕᓕᒫᖏᑕ ᑕᒪᑐᒧᖓ ᐃᓚᐅᕐᑑᑎᒌᒧᑦ ᓯᕗᓪᓕᐹᑦ-ᑕᑯᓂᐊᕐᑏᑦ ᐱᓇᓱᒍᑎᖓᓄᑦ. 

▪ ᓄᓇᕕᒻᒥ ᐳᓖᓯᒃᑯᑦ ᐱᒍᑦᔨᔨᖏᑦ ᑐᓂᕐᕈᓯᓚᖓᔪᑦ ᓯᑭᑑᒥᒃ ᐊᑐᓂ ᑲᕙᒫᐱᒻᒧᑦ ᓄᓇᕕᒻᒥ ᐱᕙᓪᓕᕈᑕᐅᓂᐊᕐᒪᑦ 

ᕿᓂᕐᓂᒥᒃ ᐊᒻᒪᓗ ᐱᐅᓕᑦᓯᓂᕐᒥᒃ ᐱᓇᓱᐊᕈᓐᓇᓂᖓᓄᑦ. 

▪ ᐃᓄᐃᑦ ᓴᑑᒪᐅᑎᖏᓐᓂᒃ ᐱᓇᓱᕝᕕᒃ ᓵᒨᕆᓯᒪᔪᖅ ᓱᓇᒥᑦᓯᔪᒥᒃ ᑐᓴᕐᑎᓯᒍᑎᒥᒃ ᐅᖃᕆᐊᑭᓪᓕᑎᕆᑎᓗᒍ KRG-ᑯᓄᑦ 

ᐊᒻᒪᓗ ᑲᕙᒫᐱᓐᓄᑦ ᐃᑯᐊᓪᓚᑌᓕᒪᓂᕐᒥᒃ ᐱᓇᓱᐊᕈᑎᓂᒃ ᓄᓇᕕᐅᑉ ᐃᓘᓐᓇᖓᓂ 2024 ᐊᕐᕌᒍᖓᓂ. 

▪ KRG-ᑯᑦ ᐋᕐᕿᓲᑎᖃᑎᓖᑦ ᑳᓇᑕᒥᐅᑦ ᓯᓂᖏᓐᓂᒃ ᐸᐸᑦᓯᔨᓂᒃ (CCG) ᐱᑦᔪᑎᖃᕐᑎᓗᒍ ᐊᕐᕌᒍᓄᑦ ᐊᒥᓱᓄᑦ 

ᐃᓚᒋᐊᕈᑎᒥᒃ ᓄᓇᖃᕐᖄᓯᒪᔪᑦ ᕿᓂᕐᓂᖓᓂᒃ ᐊᒻᒪᓗ ᐱᐅᓕᑦᓯᓂᖓᓂᒃ ᐱᓂᐊᕈᑎᒧᑦ. ᑕᒪᓐᓇ ᑐᕌᖓᔪᖅ 

ᓂᑲᓀᓪᓕᑎᕆᓂᕐᒧᑦ ᑕᕆᐅᒥ SAR-ᕈᑎᓂᒃ ᐱᒋᐅᕐᓴᓂᕐᒥᒃ, ᐊᑐᕐᓂᒧᑦ ᐊᑕᐅᑦᓯᑯᑦ ᐱᒋᐅᕐᓴᓗᓂ ᐱᓇᓱᖃᑎᖃᕐᓂᒥᒃ 

ᐱᓇᓱᓕᓂᕐᓂᒃ CCG-ᑯᑦ ᐱᓇᓱᑦᑎᖏᓐᓂᒃ, ᐊᒻᒪᓗ ᐃᑲᔪᕐᓯᓂᕐᒧᑦ ᐋᓐᓂᑐᓂᒃ ᑲᒪᑦᓴᐅᑎᒋᓂᕐᒧᑦ ᐊᒻᒪᓗ 

ᐃᓱᒪᓐᓂᐊᓂᒃᑯᑦ ᐃᑲᔪᕐᓂᒧᑦ ᐱᒍᑦᔨᐅᑎᓂᒃ ᓄᓇᖁᑎᐅᑉ ᐃᓗᐊᓂ. 

▪ ᓄᓇᕕᒻᒥ ᐳᓖᓯᒃᑯᑦ ᐱᒍᑦᔨᔨᖏᑦᑕ (NPS) ᐊᖓᔪᕐᖄᖓ ᔮᓐ-ᐱᐊ ᓚᕉᔅ ᑐᓴᕐᑎᓯᓚᐅᕐᑐᖅ ᓄᓇᕕᒻᒥ ᐱᓂᕐᓗᕈᑕᐅᔪᑦ 

ᖃᓄᐃᓘᕐᓂᖏᑦᑕ ᒥᑦᓵᓄᑦ, ᖃᐅᔨᑎᑦᓯᓱᓂᓗ ᑲᑎᒪᔨᓂᒃ ᓱᓀᑦ ᓄᐃᑕᐅᓐᓂᒪᖔᑕ NPS-ᑯᑦ ᓯᕗᓕᕐᑎᓗᒋᑦ 

ᑭᓪᓕᓯᓂᐊᕈᑕᐅᓯᒪᔪᓄᑦ ᐊᒻᒪᓗ ᐱᓇᓱᑦᑕᐅᓯᒪᔪᓄᑦ. 

 

ᐅᖃᕐᑕᐅᔪᑦ 

“ᓄᓇᓕᓕᒫᓄᑦ ᑲᑎᒪᔨᕗᑦ ᓱᕙᓪᓕᓇᕐᑐᓂᒃ, ᐊᑐᕐᑐᐹᓗᓐᓂᒃ ᑐᑭᑖᖃᑦᑕᓚᐅᕐᑐᑦ ᓴᓇᒪᑎᓪᓗᒋᑦ ᑕᑯᑦᓴᒥᒃ ᐱᕙᓪᓕᕈᑎᑦᓴᐅᓱᑎᒃ 

ᐊᑦᑕᓇᕐᑐᒦᖕᖏᓂᖓᓄᑦ ᐊᒻᒪᓗ ᖃᓄᐃᖕᖏᓂᖓᓄᑦ ᓄᓇᕕᒻᒥᐅᑦ. ᑐᕌᕐᓂᓕᐅᕐᓯᒪᔪᓂᒃ ᑮᓇᐅᔦᕈᑏᑦ ᐱᓇᓱᒐᕐᒥ ᐱᔪᓐᓇᕈᑎᓂᒃ 

ᐱᒋᐅᕐᓴᓂᕐᒧᑦ, ᐅᐃᒪᓇᕐᑐᖃᕐᑎᓗᒍ ᐱᒍᑦᔨᒍᑎᓄᑦ, ᑲᕙᒫᐱᓐᓂ ᓇᑉᐸᑎᕐᓯᒪᔪᓄᑦ, ᐊᒻᒪᓗ ᐳᓖᓯᖃᕐᓂᒧᑦ, ᐊᓯᖃᕐᒥᓱᑎᓪᓗ, 

ᓄᐃᑦᓯᕗᑦ ᓄᓇᕕᐅᑉ ᐃᓄᖏᓐᓄᑦ ᓄᓇᓕᖏᓐᓄᓗ ᐊᑦᑕᓇᕋᓂ ᐊᒻᒪᓗ ᓇᓗᕐᖑᓯᐊᒐᓂ ᐱᒐᓱᐊᕈᑎᑦᓴᓂᒃ ᓄᑖᓂᒃ ᓯᕗᒧᐊᕈᑎᓂᒃ 

ᐊᒻᒪᓗ ᐱᔪᓐᓇᓯᒍᑎᑦᓴᓂᒃ.”  

        ̶  ᕿᐊᓪᑕ ᓯᓅᐹ, ᐃᑦᓯᕙᐅᑕᖅ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᐱᑕᖃᕐᑎᓯᕗᖅ ᓱᓇᒥᑦᑐᓂᒃ ᐃᓄᓕᒫᓂᒃ ᐱᒍᑦᔨᒍᑎᓂᒃ ᓄᓇᕕᒻᒥᐅᓄᑦ ᔦᒻᔅ ᐯᒥ ᐊᒻᒪᓗ ᑯᐯᒃ 

ᑕᕐᕋᖓᓂ ᐊᖏᖃᑎᒌᓂᐅᑉ (1975) ᐊᑖᒍᑦ. KRG-ᑯᑦ ᐊᐅᓚᑕᐅᕗᑦ 17-ᓂᒃ ᐃᓚᐅᔪᓕᓐᓄᑦ ᑲᑎᒪᔨᓄᑦ ᓂᕈᐊᕐᑕᐅᓯᒪᑦᓱᑎᒃ 

ᑲᕙᒫᐱᓐᓂᒃ ᑭᒡᒐᑐᕐᑎᓄᑦ ᐱᓯᒪᔪᓄᑦ 14-ᓂᒃ ᐅᑭᐅᕐᑕᑐᒥ ᓄᓇᓕᓐᓂᒃ ᓄᓇᕕᒻᒥ, ᓂᕈᐊᕐᑕᐅᒪᔫᓐᓄᑦ ᐃᑦᓯᕙᐅᑕᒧᑦ ᐊᒻᒪᓗ 

ᐃᑦᓯᕙᐅᑕᐅᑉ ᑐᖓᓕᐊᓄᑦ, ᐊᒻᒪᓗ ᐊᖓᔪᕐᖄᒧᑦ ᓇᔅᑳᐱᒃᑯᑦ ᓄᓇᖃᕐᖄᓯᒪᔪᑦ ᓄᓇᕐᔪᐊᖓᓂ ᑳᒍᐊᒍᐊᑦᓯᑲᒪᒃᒥ.   

_________ 

ᐃᑉᐱᒋᔭᑦᓴᖅ:  ᐊᑦᔨᖏᑦ ᐱᓇᓱᕝᕕᒫᑦ ᑐᓴᕐᑎᓯᒍᑎᖏᓐᓄᑦ ᐊᒻᒪᓗ ᑕᑯᑎᑦᓯᒍᑎᖏᓐᓄᑦ ᓄᓇᓕᓕᒫᓄᑦ ᑲᑎᒪᔨᓂᒃ ᐱᔭᐅᒍᓐᓇᑐᑦ 

ᐅᕙᓂ. 

_________ 

ᐅᖃᕐᕕᓴᖅ: ᑎᐊᓂᔅ ᐋᐸᑦ, APR / KRG-ᑯᑦ ᑐᓴᕋᑦᓴᓕᕆᕕᖓ / ᐅᖄᓚᐅᑎᖓ: 819-964-2961, ᐅᐃᒍᖓ 2250 / 

media@krg.ca  

